
PËR

PROJEKTVENDIMIN
“PËR

NJË SHTESË DHE NDRYSHIM NË VENDIMIN NR. 95, DATË 4.2.2015 TË KËSHILLIT TË MINISTRAVE “PËR PROCEDURAT PËR VLERËSIMIN E KËRCËNIMIT TË RREZIKUT PËR JETËN DHE PAJISJEN ME AUTORIZIM TË POSAÇËM PËR MBAJTJE ARME”, TË NDRYSHUAR
I.     QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN
Qëllimi i këtij projektvendimi është të lehtësojë procesin e vlerësimit të kërcënimit të rrezikut për jetën dhe pajisjen me autorizim të posaçëm për mbajtje arme, nëpërmjet ofrimit të shërbimeve online, duke reduktuar kohën e marrjes së shërbimit, duke evituar burokracitë etj.
Komunikimi online shërben si një portë nëpërmjet së cilës çdo person i interesuar mund të marrë nëpërmjet internetit, shërbime elektronike të ofruara nga institucionet kompetente.
II.     VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE

Ky projektvendim është pjesë e Programit të Përgjithshëm Analitik të Projektakteve, për Ministrinë e Brendshme, për vitin 2021.
III. ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT, EFEKTET E PRITSHME

Ky projektvendim synon të realizojë ofrimin online të shërbimit për vlerësimin e kërcënimit të rrezikut për jetën dhe pajisjen me autorizim të posaçëm për mbajtje arme, duke reduktuar kohën e marrjes së shërbimit, duke evituar rradhët, burokracitë dhe duke i ofruar lehtësi personave të interesuar të marrin shërbimin e kërkuar nëpërmjet internetit etj.

Në këtë projektvendim formalizohen edhe disa nga detyrimet e strukturave qendrore dhe vendore të Policisë së Shtetit për realizimin sa më efektiv të këtij shërbimi.

IV. VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR

Projektvendimi është hartuar në përputhje me Kushtetutën e Republikës së Shqipërisë, me ligjin nr. 74/2014 “Për armët”, të ndryshuar, si dhe me Urdhrin nr. 158, datë 25.11.2019 të Kryeministrit “Për marrjen e masave për rregullimin e dispozitave ligjore për aplikimin e shërbimeve vetëm online, nga data 01.01.2020”.

V.     VLERËSIMI I SHKALLËS SË PËRAFRIMIT ME ACQUIS COMMUNAUTAIRE (PËR PROJEKTAKET NORMATIVE)

Projektvendimi nuk synon përafrim me acquis communautaire.
VI. PËRMBLEDHJE SHPJEGUESE E PËRMBAJTJES SË PROJEKTAKTIT
I. Në vendimin nr. 95, datë 4.2.2015, të Këshillit të Ministrave, të ndryshuar, bëhen këto shtesa dhe ndryshime si vijon:

1. Pika “4”, ndryshohet, si më poshtë vijon:

“4. Kërkesa individuale e personit që kërcënohet për shkak të aktivitetit shtetëror ose rrethanave personale të veçanta për pajisjen me autorizim të posaçëm për mbajtje arme bëhet on-line, e shoqëruar dhe me kopjen e dokumentit identifikues të personit të kërcënuar.

 Brenda 72 orëve nga paraqitja e kërkesës, strukturat e Komisaritatit të Policisë, ku ka vendbanimin personi i kërcënuar për shkak të aktivitetit shtetëror ose rrethanave personale të veçanta, të administrojnë dokumentacionin si më poshtë vijon:

a) Relacion nga komisariati ku banon personi, lidhur me ekzistencën e kërcënimit të jetës së personit, që kryen apo ka kryer më parë aktivitet shtetëror, ose të rrethanave personale të veçanta.
b) Ekstrakte nga informacionet, materiale të dala nga hetimi, materiale të dala nga kryerja e operacioneve apo teknikave speciale të hetimit etj., që i disponon policia ose institucione të tjera shtetërore, për ekzistencën e kërcënimit ose rrezikut të jetës së personit që ka bërë kërkesën;
c) Vërtetim besueshmërie për personin e kërcënuar, hartuar nga komisariati ku ka vendbanimin.

d) Kopje e dokumentit identifikues të personit të kërcënuar;”
2. Pika “5”, ndryshon si vijon:

“5. Këto dokumente, të administruara në komisariatin e policisë brenda 3 (tri) ditëve pune dërgohen për t’u regjistruar në drejtorinë vendore të policisë, e cila pasi bën vlerësimin dhe shpreh mendimin mbi dokumentacionin e dërguar nga komisariati i policisë, e përcjell atë për shqyrtim në Komisionin Qendror për vlerësimin e rrezikut të personave në Policinë e Shtetit.”
3. Pika 6, gërma “c” ndryshon si më poshtë:
“c) rrethanat që krijohen si rezultat i kallëzimeve për vepra penale në një mjedis ku reagimi për këtë veprim është kërcënues për jetën e kallëzuesit, kur ky i fundit nuk është subjekt i legjislacionit në fuqi për mbrojtjen e dëshmitarëve dhe bashkëpunëtorëve të drejtësisë.”
4. Pika “7” ndryshon si më poshtë:

“7. Komisioni shqyrton dhe merr vendim për lëshimin e autorizimit brenda 15 (pesëmbëdhjetë) ditëve nga ardhja e kërkesës dokumentacionin e paraqitur nga drejtoria vendore/rajonale e policisë ku ka vendbanimin personi i kërcënuar për shkak të aktivitetit shtetëror ose rrethanave personale të veçanta.” 

5. Pika “10” shfuqizohet.
6. Pika “11” ndryshon me përmbajtjen si vijon:

“11. Afati i vlefshmërisë së autorizimit të posaçëm për mbajtje arme varion bazuar në vlerësimin e ekzistencës së kërcënimit dhe rrezikut për jetën, i cili kryhet me një periodicitet jo më pak se çdo 3 muaj.” 
VII. INSTITUCIONET DHE ORGANET QË NGARKOHEN PËR ZBATIMIN E AKTIT

Ngarkohet Ministria e Brendshme, Drejtoria e Përgjithshme e Policisë së Shtetit, për zbatimin e këtij vendimi.
VIII. PERSONAT DHE INSTITUCIONET QË KANË KONTRIBUAR NË HARTIMIN E PROJEKTAKTIT

Projektvendimi është hartuar nga Drejtoria e Përgjithshme e Policisë së Shtetit, Drejtoria e Politikave dhe Strategjive dhe Drejtoria e Programimit, Standardizimit dhe Harmonizimit të Kuadrit Rregullator në Ministrinë e Brendshme. 
IX. RAPORTI I VLERËSIMIT TË TË ARDHURAVE DHE SHPENZIMEVE BUXHETORE

     Ky projektvendim nuk ka efekte financiare. 
PROPOZUESI

MINISTRI I BRENDSHËM
BLEDAR ÇUÇI
Relacion shpjegues për projektvendimin “Për një shtesë dhe ndryshim në vëndimin nr. 95, datë 4.02.2015 të KM “Për procedurat për vlerësimin e kërcënimit të rrezikut për jetën dhe pajisjen me autorizim të posaçëm për mbajtje armë””, të ndryshuar.

